
Poesias

da Tilo

Il tren

La liunga cadeina de carrs e vaguns

semova buffond per las vals e planira,
e pren en la stort’ elegant ils carrauns,
adin’ anavon senza paus e mesira.

Fraccass e ramplun sur uaul e colina
rebatta. Il monster tachegi’ anavon

e varga staziuns e bastiuns in’ ed ina. —

Cu dat ei ruaus pil preschau viandont?

La punt

Denter tschiel e tiara

setilan vels e serasan,

e fan la veseivla, tuorbla punt
dalla tiar’ en in auter mund.

Il carstgaun admira

quels segns dil tschiel e natira,
menai e teni dal maun segir
dil Signur che sa tut scaffir.

Neblas misteriusas,

veseivlas fuormas confusas,
vus essas simbols miraculus
dil vegnir e svanir — Sco nus.

Staziuns

O sut la glienda alla riva

jeu hai ruassau en frestg’ umbriva
in di de stad, e contemplau

il flum, Ia plonta, il tschiel blau.

*

La feglia schai per plaun e tiara
sco stialas el vaschi de bara,
daventa il termagl dil vent

che scrasa tut naven, naven....

*

La glienda stenda tut palida

la bratscha marvla de cambrida
el vit humid e freid ensi;
cupida lu — per ditg durmir.

>

Mo suenter quella notg profunda
che cuarcla tut sut sia grunda,
il matg cun forza e splendur
dedesta tei en fegl e flur.

